
MUSLIMIN MUSLIMAT YANG DIKASIHI SEKALIAN,

Saya berpesan kepada diri saya dan menyeru saudara-saudari yang dikasihi sekalian,
marilah sama-sama kita meningkatkan ketakwaan kepada Allah SWT dengan
bersungguh-sungguh melaksanakan segala perintah-Nya dan meninggalkan segala
larangan-Nya. Mudah-mudahan kehidupan ini mendapat keberkatan di dunia dan di
akhirat. Pada pagi yang indah ini, khatib akan menyampaikan khutbah bertajuk:
“CABARAN DAN PENGORBANAN”,

MUSLIMIN MUSLIMAT YANG DIKASIHI SEKALIAN,

Hari ini, tanggal 10 Zulhijjah merupakan hari yang sangat istimewa untuk umat Islam
seluruh dunia. Seluruh umat Islam merayakannya dengan penuh gembira. Pada waktu ini
juga, sebahagian umat Islam yang memenuhi panggilan Allah SWT, sedang menjalani
rangkaian puncak ibadah haji di Mekah, Arafah, Muzdalifah dan Mina. Manakala yang
tidak melaksanakan ibadah haji pula, melaksanakan Solat Sunat Aidiladha dan
melaksanakan ibadah korban sehingga berakhirnya Hari Tasyrik. Pandemik Covid-19
yang masih belum reda telah menghalang sebahagian saudara kita untuk melaksanakan
ibadah haji pada tahun ini. Janganlah bersedih, wahai saudaraku. Teruslah berdoa agar
Allah SWT segera mengangkat wabak ini seluruhnya agar kita dapat melaksanakan
segala syariat-Nya. Mudah-mudahan, pada hari yang baik dan penuh keberkatan ini, Allah

SWT memakbulkan doa ini. Amiin.

MUSLIMIN MUSLIMAT YANG DIRAHMATI ALLAH SEKALIAN,

Segala puji bagi Allah SWT, yang telah menganugerahkan bermacam kenikmatan kepada
kita dan salah satunya kenikmatan menyambut Hari Raya Aidiladha walau dalam suasana
kita masih lagi berdepan dengan pandemik Covid-19 yang belum reda. Tetaplah
bersyukur dan memuji Allah SWT kerana semua yang berlaku di atas muka bumi ini hanya
Allah SWT jualah yang Maha Mengetahui.

Pada tahun ini, kita masih lagi menyambut Aidiladha dalam suasana yang mencabar dan
kawalan pergerakan yang masih lagi diteruskan berikutan bilangan kes harian yang masih
lagi tinggi dan tidak menentu. Jagalah diri dan kesihatan. Selain itu, teruskanlah bertaubat
dan bermunajat memohon kepada Allah SWT agar segera diangkat wabak dan musibah
ini kerana hanya Allah SWT jualah yang Maha Berkuasa atas tiap-tiap sesuatu dan hanya

Dia-lah yang Maha Mengabulkan doa hamba-hamba-Nya.

MUSLIMIN MUSLIMAT YANG DIKASIHI SEKALIAN,
Dalam pada kita berjuang melawan pandemik Covid-19, kita juga berdepan dengan
bermacam bentuk cabaran. Pastinya, ramai yang terkesan dari sudut ekonomi, psikologi

dan mental, pendidikan, bahkan, cuaca politik negara juga ada pasang surutnya.

Seharusnya kita sedar bahawa manusia merupakan makhluk sosial yang tidak mampu
hidup sendiri. Manusia merupakan makhluk yang memerlukan orang lain dalam banyak
perkara. Maka, ketika kita ada kelebihan rezeki dan boleh berkorban, alangkah baiknya
jika kita tidak menunda-nunda lagi. Yakinlah saudaraku, bahawa korban kita akan diterima
Allah SWT dan akan dilipatgandakan pahalanya kerana membantu orang lain yang
sedang mengalami kesusahan dan kedukaan. Dalam sebuah hadis yang diriwayatkan

oleh Imam Muslim dari Abu Hurairah RA bahawa Rasulullah SAW bersabda:

Maksudnya: “Sesiapa yang menyelesaikan kesusahan seorang mukmin dari pelbagai
kesusahan dunia, nescaya Allah akan memudahkan kesusahannya pada hari kiamat.
Sesiapa yang memudahkan orang yang sedang kesusahan, nescaya Allah mudahkan

baginya di dunia dan akhirat’.

MUSLIMIN MUSLIMAT YANG DIKASIHI SEKALIAN,

Walau apa jua keadaan dan perkara yang berlaku, Aidiladha tidak boleh kehilangan
makna dan intipatinya. Ibadah korban yang kita laksanakan saban tahun memiliki hikmah
dan pengajarannya yang banyak jika kita benar-benar menekuninya. Ambillah hikmah
keteguhan dan keikhlasan Nabi Ibrahim AS yang sanggup mengorbankan sesuatu yang
paling dicintainya. Ibadah korban yang dilaksanakan juga pasti memiliki banyak kelebihan
sama ada kepada diri sendiri mahupun kepada orang di sekeliling kita. Sebuah hadis yang

diriwayatkan daripada Saidatina A’isyah radhiyallahuanha, bahawa Rasulullah SAW

bersabda:

Maksudnya: “Tidak ada amalan yang dilakukan oleh anak adam pada hari al-Nahr (Raya
Aidiladha) yang lebih dicintai oleh Allah selain daripada menumpahkan darah (binatang
korban). Sesungguhnya ia akan datang pada hari Kiamat dengan tanduknya, bulunya dan

kukunya dan sesungguhnya darah tersebut akan sampai kepada redha Allah SWT

sebelum ia jatuh ke bumi. Maka, bersihkanlah jiwa kamu (dengan berkorban)”. (Hadis

riwayat Imam al-Tirmidzi. Beliau menghukum hadis ini sebagai hasan gharib)

Bagi yang melaksanakan ibadah korban pada tahun ini, mudah-mudahan Allah SWT

mengampunkan segala dosa dan menerima setiap ibadah korban yang dilakukan.

MUSLIMIN MUSLIMAT YANG DIRAHMATI ALLAH SEKALIAN,

Begitulah sebahagian hikmah dan intipati ibadah korban yang patut kita ambil dan
laksanakan dalam rangka membentuk diri sebagai Muslim yang bertakwa. Setiap cabaran
dan ujian yang terbentang perlu dihadapi dengan akal dan tindakan yang rasional.
Cabaran yang dihadapai juga memerlukan pengorbanan dan ketabahan yang tinggi.
Berkorbanlah sebahagian harta yang kita miliki bagi membantu ahli keluarga, saudara-
mara, jiran tetangga dan sesiapa jua yang sedang dalam kesusahan. Korbankanlah masa
tidur kita dengan bangun mendirikan malam untuk bertaubat dan bermunajat kepada Allah
SWT. Korbankanlah keseronokan dan hiburan yang sia-sia dengan menumpukan kepada
pembaikan diri kerana hiburan yang sia-sia itu tidak akan membantu kita menghadapi hari
perbicaraan di Mahsyar kelak. Khatib juga ingin mengambil peluang pada hari yang mulia
ini untuk mengingatkan saudara-saudari sekalian terutamanya para pemimpin, juga
kepada seluruh rakyat sekalian agar menumpukan sepenuh usaha dan tindakan dalam
usaha mengekang penularan wabak Covid-19. Hentikanlah percakaran yang sia-sia.
Bersimpatilah terhadap rakyat dan janganlah kerana ketamakan itu menyebabkan rakyat
pula yang menjadi mangsa. Bagaimanakah Allah SWT mahu memperkenankan doa kita
dan menurunkan rahmat-Nya selagimana kita masih lagi bergelumang dengan dosa,
kemaksiatan dan perpecahan?

Firman Allah SWT:

Maksudnya: “Dan (Tuhan berfirman lagi): Sekiranya penduduk negeri itu, beriman serta
bertakwa, tentulah Kami akan membuka kepada mereka (pintu pengurniaan) yang
melimpah-limpah berkatnya, dari langit dan bumi. Tetapi mereka mendustakan (Rasul
Kami), lalu Kami timpakan mereka dengan azab seksa disebabkan apa yang mereka telah

usahakan.” (Surah al-A’raaf ayat 96)

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Berkuasa atas tiap-tiap sesuatu. Kami hamba-Mu yang lemah merayu kepada-Mu agar
Engkau angkat dan hilangkan segera wabak penyakit Covid-19 yang sedang melanda
kami agar dapat kami melaksanakan syiar-Mu dengan sempurna. Hanya kepada-Mu jua
Ya Allah, tempat kami mengadu dan memohon pertolongan.

Ya Allah! Jadikanlah kami dan keturunan kami orang-orang yang istigamah mendirikan
solat secara berjemaah. Sesungguhnya hanya kepada-Mu jua Ya Allah, doa kami mohon
diperkenan dan diterima.

